
117.





Quanno Anea se le vedde faccefronte,

Jettaje dall’huocchie suoi doi grosse lave,

Vwdde Grauco, Terziloco, e Medonte,

E d’Antenorre li tre figlie brave.

La fascia havea de Cerere a la fronte,

E de lo Tempio ancora havea le chiave

L’arme, e lo carro lo gran Polibote

Bravo Sordato, e bravo Saciardote.






118.





Lo vanno a truppe a truppe à ’ntorniare,

E chi lo vede, chiù lo vò vedere,

E ’ntrattenerse pe chiacchiariare,

E perchè sciso llà, vonno sapere.

Canosciutolo all’arme, uh che tremmare

Fanno li Griece: e comme a le galere

Fujeano a Troja pe trovare scampo,

Cossì affuffano mò pe chillo campo.






119.





Volevano strillare, e lo spaviento

L’affoca le parole a meza via.

Ccà vedde Anea, e n’happe gran tormiento,

Daifobo co gran malenconia.

De stellettate, ch’happe à trademiento,

Tante n’havea, che non se credarria.

Muzzo lo naso havea, sfrise a la faccia,

Mozze l’arecchie, e tutte doi le braccia.






120.





A mala pena Anea lo canosceva,

Accossì stravisato era remmaso,

Isso co li mognune se copreva

La facce tutta sfrise, e senza naso,

Anea, che spertosato lo vedeva

Da capo a pede comme grattacaso,

Le disse, oimmè, Daifobo valente,

O gran jenemma de la Teucra gente.



Quis

